
"GAZTELAGUN" ALOKAIRURAKO LAGUNTZEN PROGRAMA FINKATZEA HELBURU DUEN AGINDUA EGIN AURREKO KONTSULTA, PROGRAMA EGITURAZKOA ETA IRAUNKORRA IZAN DADIN.


Lurralde Plangintza, Etxebizitza eta Garraio Sailak beharrezkotzat jotzen du Gaztelagun programa finkatzea (2018ko abenduaren 18ko Agindua, 2019ko abenduaren 10eko Aginduaren bidez aldatua). Programa horren xedea da alokairurako laguntza-programa bat ezartzea, 18 eta 35 urte bitarteko gazteen emantzipazioa errazteko.

Administrazio Publikoen Administrazio Prozedura Erkidearen urriaren 1eko 39/2015 Legearen 133.1 artikuluak xedatzen duenez, xedapen arauemaile baten proiektua egin aurretik kontsulta publiko bat bideratu beharko da administrazio eskudunaren web-atariaren bidez etorkizuneko arauak uki ditzakeen pertsona eta erakunde esanguratsuenen iritzia jasotzeko.

Kontsultak alderdi hauek hartu behar ditu kontuan:

a) Ekimenaren bidez konpondu nahi diren arazoak.
b) Onarpenaren beharra eta egokitasuna.
c) Arauaren helburuak.
d) Bestelako aukera erregulatzaileak eta ez-erregulatzaileak.

Hala, xedapena egin aurreko kontsultaren izapidea bete nahi da, arauak eragindako herritarrek eta gainerako erakundeek parte hartzeko eta planteatzen den arauari ekarpenak egiteko aukera izan dezaten.

Ondorioz, etorkizuneko arau-erregulazio horrek eraginpean har ditzakeen erakunde publiko, pertsona fisiko, erakunde, entitate edo elkarte guztiei irekitzen zaie, Euskal Autonomia Erkidegoko Administrazio Orokorraren web-atarian argitaratuta.

15 egun balioduneko epea ezartzen da eragindako erakundeek, herritarrek eta entitateek egokitzat jotzen dituzten iradokizun eta ohar guztiak aurkez ditzaten.

Kontsulta publikoaren izapide hori, gainera, arau-proiektua egin aurretik egiten da, Xedapen Orokorrak Egiteko Prozeduraren abenduaren 22ko 8/2003 Legearen 4. eta 5. artikuluek arautzen duten hasiera-fasearen barruan.






1.- Araugintza-ekimenaren bidez konpondu nahi diren arazoak. Onartzeko beharra eta egokitasuna.

Gaztelagun Programa 2018ko abenduaren 18ko Aginduaren bidez onartu zen, gazteen etxebizitza-premietarako irtenbide egokiak eskaintzeko, etxebizitza duin eta egokia lortzeko formulak eta neurriak garatuz. Gauzak horrela, 2019-2021 aldirako Gaztelagun Programa, Etxebizitzaren Gida Planaren 5.1 ardatzean oinarritua, hasiera batean 23 eta 35 urte bitarteko gazteen emantzipazioa errazteko sortu zen, ohiko etxebizitza iraunkorraren alokairu-errentaren zati bat ordaintzeko zuzeneko laguntzak emanez.

Bestalde, Ingurumen, Lurralde Plangintza eta Etxebizitza Sailaren 2018-2020 aldirako Dirulaguntzen Plan Estrategikoan (2018ko martxoaren 14ko Aginduaren bidez onartu zen), alokairu-erregimena eta gazteen emantzipazioa lehenesteko konpromisoa jaso zen (4.3-143 ardatza). Eta alokairuko etxebizitzen parkea bultzatzeko bigarren helburu estrategikoaren barruan sortu zen "alokairua sustatzeko dirulaguntzak" izeneko dirulaguntza ildoa, eta Gaztelagun Programa bertan txertatu zen.
Urtebeteko esperientziaren ondoren, egiaztatu zen kolektibo batzuk haren aplikazio-eremutik kanpo zeudela, eta, beraz, ezinbestekotzat jo zen zenbait aldaketa egitea. Hala, 2019ko abenduaren 10eko Aginduaren bidez, programaren zenbait artikulu aldatu ziren, hala nola gutxieneko adinari (18 urte) eta diru-sarrerei buruzkoak.
Gaur egun, Gaztelagun Programak funtzionatzen duela egiaztatu da, baita programa hori betetzeko sortu ziren itxaropenei zuzenean erantzuten diela ere, eta 18 eta 35 urte bitarteko gazteen emantzipazioa sustatzeko itxaropenak baino ez direla. Azken batean, pertsona horiei laguntzea da helburua, erabakia har dezaten eta modu autonomoan bizi daitezen, alde batera utzita pertsona horien ekonomia- eta lan-egoera ez dela horretarako "egokiena".
Programa iraunkorra izateko asmoarekin jaio ez bada ere, zirkunstantzia horiek kontuan hartuta, egokitzat eta beharrezkotzat jotzen da Gaztelagun finkatzea, denboran iraungo duen arau-xedapen baten bidez. Horrela, ohiko etxebizitza alokatzeko programaren zuzeneko laguntzak Sailaren dirulaguntza politika estruktural eta iraunkor baten parte izatea lortuko da, betiere Etxebizitzaren ekainaren 18ko 3/2015 Legearen esparruan.
Arau hau onartuz konpondu nahi diren arazoei dagokienez, esan behar da dirulaguntzak emateko edo ez emateko esperientziak berak, Programaren artikuluetan oinarrituta, ahalbidetu duela hausnarketa bat egitea kasuistika askoz konplexuagoa eta anitzagoa egoteari buruz, printzipioz hura arautuz babestu nahi izan zena baino. Egia esan, alokairurako laguntzak (Gaztelagun) eskuratzen dituzten eta lor ditzaketen gazteen kolektiboa askotarikoa da; horregatik baliatzen da aukera hau, Programa sendotzeko ez ezik, kasuak (objektiboak eta subjektiboak) zabaltzeko eta gazte gehiagok jaso ahal izateko ere.


[bookmark: _GoBack]Zehazki, sarbide-baldintzak hobetu nahi dira. Horretarako, baldintzak malgutu egingo dira eta alokairuaren prestazioa eta erreferentziak higiezinen merkatu pribatuaren errealitatera egokituko dira estatistika ofizialetako datuak erreferentziatzat hartuta (EMAren erreferentzia-indizearen erabilera gehieneko prezioetarako), diru-sarrerak zenbatzeko epea malgutuko da, estalduraren ehunekoa handituko da, errolda historikoa eta alokairu motak egokituko dira, gehieneko zenbatekoa egokituko da alokairuko laguntzetarako oro har ezarritako zenbatekoarekin gerta daitezkeen aldaketetara, onuradunen ezkontideei edo izatezko bikoteei ez zaie adinaren baldintza eskatuko, gazteen kolektiboen errealitate eta egoera sozioekonomiko desberdinak sartuko dira (gutxieneko eta gehieneko diru-sarrerak aldatzea, behin-behineko aitorpenaren ondoren dokumentazioa aurkezteko epea luzatzea, fidantzaren zenbatekoa diruz lagun daitekeen kontzeptuan sartzea, gabealdi bat finkatzea, eta banantzeei eta dibortzioei buruzko dokumentazioa malgutzea.), ebaluazioa gizarte- eta gazte-eragileekin partekatuko da eta programa aberastuko da, eta aurrekontua egokituko da eta hiru urteko muga kenduko da (laguntza eman ondoren, laguntza jasotzen duen pertsonak/familiak baldintzak betetzen jarraitzen duen bitartean, laguntza jasotzeko aukera 35 urteko gehieneko adinera arte zabalduko da).




2.- Egin nahi den arau-proiektuaren helburuak.

2020-2024 aldirako Gobernu Programaren ("Euskadi martxan") 37. eta 38. konpromisoak etxebizitzaren arloari buruzkoak dira esklusiboki, eta konpromiso horiek Etxebizitzaren aldeko Itun Sozial batean (15 urtera), legegintzaldiko Etxebizitzaren Gida Plan berrian eta gazteentzako etxebizitza eskuratzeko neurrietan gauzatuko direla zehazten dute, hori guztia aipatutako planaren hirugarren printzipio informatzailea garatuz ("inor atzean ez uztea").
Kontuan izan behar da alokairuko etxebizitza dela Konstituzioan ezarritako etxebizitza-eskubideari erantzuteko funtsezko tresna, eta horrek alokairuko sustapenaren aldeko apustua indartzea dakar. Alokairu-politiken eraginkortasunak eta efizientziak, behar handienak dituzten kolektiboen premiei erantzuteko, babes publikoko etxebizitza bat eskuratzea erraztu behar du, edo, bestela, alokairua ordaintzeko laguntzak ematea.
Gaztelagun Programa gazteen emantzipazioa errazteko helburu estrategiko bihurtu da, abian jartzeari eta garapenari buruzko datuek erakusten dutenez.
Beraz, programaren laguntzarekin bere ohiko etxebizitza iraunkorraren errentaren ordainketaren karga murriztu zaion kolektibo baten aurrean gaude, edo, ezagutu ondoren, eta errenta ordaintzeko zuzeneko laguntza bat lor daitekeela ikusita, familiaren etxetik aparte bizitzera irtetea pentsatu du.
Azken batean, gazte-kolektibo horren emantzipazio-tasa handitu nahi da, nahikoa frogatuta geratu den eraginkortasuna eta erabilgarritasuna dituen laguntza-programa bat sendotuz, egiturazko programa iraunkor bihurtuz (Gaztelagun Berria 2022).

